Atodiad 3: Cofnod Dyfi ar gyfer Arolwg Gwarchodfeydd Biosffer y DG

Darnau o gofnod Dyfi sy’n ymddangos yn Adroddiad ar Warchodfeydd Biosffer y DG  a gyflwynwyd i Adran yr Amgylchedd, Trafnidiaeth a’r Rhanbarthau gan y Dr. Martin Price, Environmental Change Institute, University of Oxford, 2001

	Dynodiadau a chynlluniau 

Mae’r warchodfa biosffer bresennol yn cynnwys ADdGA Dyfi (yn cynnwys aber yr afon Ddyfi, twyni Ynyslas a chors aberol Cors Fochno, ynghyd â gwarchodfa RSPB Ynys-hir a rhannau o’r  corsydd aberol a adferwyd neu a adnewidiwyd (rhai ohonynt oddi mewn i ADdGA Dyfi). 

Gwerth a rheolaeth gadwraethol
Mae’r safle’n gynrychiadol o forfa heli a systemau aberol, ac mae’r aber yn ffurfio un o ganolfannau adar gwyllt ac adar arfordirol pwysicaf Cymru.  Mae Spartina, a gyflwynwyd yn 1917 at bwrpas adfer, wedi coloneiddio ardaloedd eang, ond mae’n ymddangos ei fod yn lleihau’n naturiol erbyn hyn. Mae gan Cors Fochno un o’r cyforgorsydd ehangaf yn iseldiroedd Prydain, ac mae’n cynnwys nifer uchel o rywogaethau anifeiliaid di-asgwrn-cefn, rhai ohonynt o bwysigrwydd cenedlaethol a rhyngwladol.
Materion i’w datrys pe byddai’r warchodfa biosffer yn cael ei hailstrwythuro 

Ar hyn o bryd, mae’r biosffer yn cynnwys y rhan fwyaf o ADdGA Dyfi, gan gynnwys Gwarchodfa Natur Genedlaethol Dyfi/Cors Fochno a gwarchodfa RSPB Ynys-hir. Fel arfer, mae Cyngor Cefn Gwlad Cymru’n diffinio’r warchodfa biosffer trwy ddilyn y gyfuchlin bum metr o gwmpas y system aberol (h.y. yr ardal a ystyrir gan Grŵp Strategaeth Dyfi). Nid yw’r rhanbarthu ffurfiol wedi’i ddiwygio o’r map safle gwreiddiol oddi mewn i’r ardal hon, ond ar gyfer dibenion ymarferol ystyrir y gyforgors eang yma fel yr ardal graidd, ac mae gweddill y Warchodfa Natur Genedlaethol, a gwarchodfeydd yr RSPB a’r Ymddiriedolaeth Bywyd Gwyllt yn cael eu rheoli gan fwyaf yn ôl anghenion clustogfa. Felly, gellid ystyried Cors Fochno fel yr ardal graidd ar hyn o bryd, ac o’r herwydd mae’n cael ei diogelu’n fawr, gan drefnu mynediad trwy ganiatâd yn unig.
Os penderfynir parhau gyda gwarchodfa biosffer yn yr ardal hon, yna byddai’r rhanbarthu canlynol yn briodol. Byddai Cors Fochno’n parhau i fod yn ardal graidd, gyda’r gweddill o ADdGA Dyfi’n ffurfio clustogfa. Gallai ardaloedd craidd eraill gynnwys rhan o aber yr afon Ddyfi ac un neu fwy o ADdGA eraill ym Mro Ddyfi, yn dibynnu ar y defnydd o dir. Gellid ffurfio ardaloedd clustogi eraill gan ADdGA/ardaloedd dan reolaeth, er enghraifft, Gweundir Llanbrynmair, lle mae cais am arian wedi’i gyflwyno i reoli dychwelyd o goedwigaeth i wlypdir. Mae nifer o resymau pam y dylid rhoi ystyriaeth i ehangu’r gylchfa fyddai’n cael ei thrawsnewid i gynnwys y dalgylch ehangach ym Mro Ddyfi:   
· mae’r dalgylch yn ffurfio uned ecolegol eglur a naturiol;
· mae’r ardal yn cwmpasu’r ddau ddynodiad sy’n gysylltiedig â’r warchodfa biosffer bresennol a nifer o Ardaloedd o Ddiddordeb Gwyddonol Arbennig, a gwarchodfeydd o fewn yr 2il haen; yn ogystal â phoblogaeth wledig sylweddol sy’n dangos llawer o gefnogaeth werthfawr i’r syniad o ddynodi gwarchodfa biosffer ehangach, ac i’r gweithgareddau sy’n cydfynd â’r cysyniad o warchodfa biosffer (e.e. cadwraeth a’r defnydd o adnoddau cynaliadwy); 

· mae ecodyfi’n bartneriaeth o bwys, gyda’r potensial i hyrwyddo mentrau trwy’r Fro gan ddangos cydymdeimlad neu, yn wir, i gwrdd ag amcanion rhaglen ‘Dyn a’r Biosffer’ (MAB) yn y pen draw. Gallai’r bartneriaeth, gyda chynrychiolaeth o nifer fechan o sefydliadau ychwanegol gan gynnwys Cyngor Cefn Gwlad Cymru a Menter Coedwigaeth, ffurfio sylfaen i gorff rheoli trosfwaol a fyddai’n angenrheidiol i ddatblygiad y warchodfa biosffer.  

Byddai cysyniad o’r fath yn cyflawni gofynion y Fframwaith Statudol ar gyfer ardal drawsnewidiad a ‘pheirianwaith neu awdurdod dynodedig’. Fodd bynnag, byddai’n rhaid cytuno ar ranbarthu ailstrwythuriad y warchodfa, paratoi ‘cynllun polisi neu reoli’ a gosod cynllun gweithredu yn ei le gyda chyllid digonol gan dynnu deiliaid diddordeb eraill i mewn megis ffermwyr, helwyr adar, grwpiau diddordeb lleol, sefydliadau addysgol a grwpiau gweithgaredd hamdden.

